
Gazteluko Plazaren misterioa 

Indusketak amaitu eta ia bi urte joan direla, oraindik ez dago aparkalekurako lanetan agertu ziren hilobi musulmanentzako azalpen ofizialik, eta azken txostena asko berandutuko dela iragarri dute dagoeneko 

Hasieran, terma erromatarrak izan ziren. Erdi Aroko nekropolia, gero. Zurriburbu auzoaren arrastoak ere bai. Beranduago ageri zen plaza osoa alderik alde zeharkatzen zuen harresi erraldoia, eta monolito bat. Baina, dudarik gabe, Carlos III eta Xabierko Jaitsiera kaleen arteko tartean, egun Jorge Oteizaren eta Carlos III.aren estatuak dauden inguru horren azpian, ageri ziren hilobiek piztu zuten harridura gehien. 2002ko otsailaren bukaera zen.Nafarroako Parlamentuak Gazteluko Plazaren aparkalekuko lanak bertan behera uzteko eskaria egin berria zuen, eta Yolanda Barcinaren udal taldea krisi larrienean zegoen, bakarrik. Oposizio osoa, eta lanen kontrako hiritarrak biltzen zituen Hiritar Ekimen taldea, azterketa arkeologiko pausatu eta serioa eskatzen ari ziren. Alkateak «UPN kaltetzeko kanpaina antolatuta» aipatzen zuen. Jesus Laguna Kultura kontseilariak «hiri terrorismoa» esapidea ere erabili, erabili zuen parlamentuan.Hiritar Ekimenekoek erromatarren garaiko aztarnak zabortegi batetik berreskuratu berriak zituzten, eta lanak Unescoren aurrean salatuak zeuden. Aranzadi arkeologia taldekoek «ebaste bidegabea» eta «suntsipen arkeologikoak» aipatu zituzten, epaileek babestutako bisita gorabeheratsua eta gero.Eta, orduan, hilobi musulmanak ageri ziren.Ordurako, tona asko bilduak ziren. 280.000 aztarna inguru, lan arkeologikoa aurrera eramaten ari zen taldearen txosten ofizialaren arabera. Gehienak, zeramika zatiak 275.000, baina baita mosaiko tesela solteak, txanponak, giza hezurrak eta objektu metalikoak ere. Tartean 388 txanpon, 32 hezurrezko jostorratz, 23 gerrikoentzako belarri, 27 uztai, 9 eraztun, 4 paparreko orratz eta bi belarritako. Eta ehunka pieza, sailkagaitz.Eta orduan, 2002ko otsailaren bukaera hartan, zuzenean lurrean jarrita eta saiheska, Mekara begira, eskeletoak. Dozenaren bat hasieran. Dozenaka batzuk gero. Azkenean, 167. Hilobi multzoa. Nekropolia. Adituek azaldu zutenez, VIII. edo IX. mendeetakoak ziren, tokiagatik. Inolako egiturarik edo estelarik gabeak. Ez hilarririk, ez ostilamendurik, ez apaingarririk. Oihalean bilduak, besterik ez. Juan Ramon Corpas Vianako Printzea erakundeko zuzendariak berehala esan zuen ez zirela gerlarien gorpuak. «Lehen begiradan», gaineratu zuen. Ba omen ziren gizonezkoen, emakumezkoen, eta baita haurren gorpuzkinak ere.Garai hura oso iluna zela, hori ere esan zuten. Musulmanak VIII. mendean iritsi zirela Iruñera, eta bertakoekin hitzarmena egingo zutela, agiriren bat bazegoela. Okbo izeneko buruzagi batek hiria hartu zuela 733. urtean, eta bertakoen hainbat altxamendu izan zirela, baina musulmanak ez zirela asko geldituko Iruñean. 799. urtean, hiriburuko biztanleek Mutarrif Ibn Musa buruzagia hil, eta hortxe amaituko zela hiriburuan zuten agintaritza. Mende bat, hor nonbait. Denbora gutxi, gisa honetako nekropoli handi bat izateko. Denbora gutxi, Iberiar Penintsulako iparralde osoko musulmanen nekropoli handiena gordetzeko. Galdera ikurra handia, beraz. Eta erantzun gutxi. 
Eneko Aritzaren senideak? 

Erantzun horietako bat ematen ahalegindu zen Patxi Zabaleta idazlea, iaz kaleratutako Eneko Aritzaren hilobia izeneko liburuan. Bere tesiaren arabera, hilobi multzoa Iruñeko lehen jaunaren sendiarena izan zitekeen. Eneko Aritzaren aita bigarren aldiz ezkondu zen Musa ibn Fortun ibn Quasi-rekin, eta Banu Quasitarrekin harreman handiak izan zituzten Aritza-Enekotarrek. «Eleberri batean esan daiteke hilerri hau Eneko Aritzaren sendiarena zela?» dio Zabaletak. «Bai. Historian oinarrituta, zaila da esatea hau Eneko Aritzaren sendiaren hilerria ez zela». 

Hipotesi bat. Beste bat, gutxienez, bada, eta Jose Luis Fraile Iruñeko gaitari ezagunak Pierre de Bourdeille (1537-1614) kronikari frantziarraren Bravuconadas de los españoles (Espainiarren espantuak) izeneko liburuan aurkitu zuen. Bertan gogoratzen da 1512. urteko konkista eta gero, Joan Albret Nafarroako erregea behin baino gehiagotan ahalegindu zela erresuma berreskuratzen. Horretarako, soldadu nafarrak izan zituen lagun, noski, baina baita frantsesak eta lanskeneteak ere, hau da, jatorri alemaniarreko mertzenarioak. Baita zaldun albaniarrak ere.1512ko azaroan gertatu zen zen lehen ahalegina. Hiriburua ia hilabetez inolako arrakastarik gabe setiatu eta gero, Juan Albretekoaren armadako buruzagiek erretiratzea erabaki zuten. Operazioa kaotikoa izan zen, eta harresien aurrean geratu ziren, abandonatuta, mertzenario asko. Negua, nekea, gosea. Nafarroako konkista gidatu zuen Albako Dukearen kronistak, Luis Correak, idatzita utzi zuen Fernando Katolikoaren kontra borrokatu zirenei gaztelarrek ezartzen zieten zigor gupidagabea.Aitortzeko aukera ematen zitzaien, lehendabizi. Katolikotasuna onartzen bazuten, sendatu egiten zituzten. Hiltzen baziren, kristau lurperatu. Baina aitortza egin nahi ez zutenak «mairu bezala» lurperatzen zituzten, «horixe baitzen Julio II.ak zismatikoen kontra emandako bularen helburua». Aipu horixe bera errepikatzen dute, eta balekotzat ematen, Pierre de Bourdeillek berak, eta baita Prosper Boissonade XIX. mendeko historialariak ere. 

Lanskeneteen hilobiak? 

Pello Iraizoz Hiritar Ekimen taldekoarentzat, hipotesiak badu funtsik. «Egia da, hilobiak musulmanak izan zitezkeen, baina hor baziren kristau lurperatutako hainbat hilobi ere. Eta kristauak eta musulmanak, elkarrekin ez da ohikoa. Familia berekoak izan zitezkeen, baina iseka gisa egitea, oso posible da». 

Joxe Abaurrea Iruñea Berriko kideak lanak bisitatu ahal izan zituen 2002an, udal zinegotzia zenean. Harrituta geratu zen aparte samar zegoen hilobi batekin. Zulo batean, hiru eskeleto bata bestearen gainean, eskuak lotuta antza, eta «izu aurpegia nabaria», bere hitzetan. «Torturatuak izan balira bezala». «Orain La Perla hotelaren azpian ere hilobi musulmanen bat agertu dela zabaldu dute», dio. «Ez da oso logikoa horren hilerri handia».Bi arazo dauzka hipotesi honek. Lehena, datazioa. Arkeologoek VIII. mende inguruan datatu zituzten hilobiak. «Baina ez dugu ahaztu behar urgentziazko indusketa izan zela Gazteluko Plazakoa» erantzun du Iraizozek. «Azkar, eta gaizki egin zen. Eta indusketaren ardura zeukan Trama taldekoek, behin, urtegi bat XVIII. mendekoa zela esan eta azkenean, XII. mendekoa zela frogatu zen». Beste arazo bat haurren eta emakumezkoen eskeletoen presentzia liteke.«Arazoa da ez dituztela gauzak ondo kontatu» dio Abaurreak, «ez dute zabaldu nahi izan noraino iristen ziren esparru guztiak, zein diren erromatarrak baino lehenagoko hondakinak, esaterako. Ez dugu ezagutzen, eta ezkutatzeko joera nabaria izan dute».Bi urte joan dira lekukotasun historiko paregabe hauek altxatzea erabaki zutenetik. Bi urte, txostenik gabe. Bitartean, hipotesiak...

«Askoz gutxiagorekin, museoak egin dituzte» 
Iruñea Berriak lanean jarraitzen du lur azpian agertutakoaren berri zehatza izateko, eta Arartekoaren laguntza eskuratu du 

Eta, bitartean, lan arkeologikoen benetako emaitza ezagutzeko lanean ari dira hainbat talde. Lanen memoria, berez, 2005eko apirilean egin behar izan zuen Trama enpresak. Hala dio Ondare Historikoaren Legeak. Iruñea Berria taldeak Nafarroako Gobernuko Arkeologia arduradunengana jo zuen iazko udan, eta Jesus Sesmak memoriaren berririk ez zuela adierazi zion Joxe Abaurreari. Iruñeko Udalak ere, ez zuen informazioa eman nahi. Iruñea Berriak, orduan, Arartekoarengana jo zuen. 

Arartekoaren lehen erantzuna aurtengo urtarrilaren 9an jaso zuen Abaurreak. Maria Jose Arandak jakinarazi zion Tramak memoria emateko luzapena eskatu zuela, «bildutako informazioa eta material kopurua hiri indusketetan biltzen ohi dena baino askoz handiagoa delako». Memoria prestatzen ari zirela, baina aurkitutako materiala jasotzeko biltegia beteta zegoela, eta ezin zutela gehiago entregatu. Lanak atzeratuko zirela ezinbestez, eta, ondorioz, memoria ere bai. 

Kondestable Jauregia eta Orreaga kalea 

Abaurrearen iritziz, egoera oso larria da. «Indusketetan ateratakoa jasotzeko biltegia 2004ko azarotik itxita dagoela jakinarazi digute, ez dagoela besterik. Non gordetzen da, orduan, beste toki askotatik ateratzen ari den materiala?». Azken urteotan, Kondestable Jauregian edo Orreaga kalean egindako indusketetan, aztarna berriak atera dira. Aztarna asko, eta interesgarriak, tartean erromatarrak baino zaharragoak diren hilobiak ere. Baina informazioa, hor ere, gutxi. Berriki, biltegi berria uda baino lehen ez dela egongo jakinarazi diete. Txantreako Orvina auzoan egin nahi dute, gaztetxea zegoen lokalean. 

«Hemen agertutako baino askoz material gutxiagorekin, toki askotan museo bat egin dute» dio Pello Iraizozek. «Kontua da orain arteko teoria obsesiboa, erromatarren garaiko Iruñea Estafetaraino edo iristen zela, hori guztia goitik behera erori zitzaiela» azaldu du Abaurreak. «Euskal Herriko hiri garrantzitsuena zen Iruñea» gaineratu du Iraizozek. « Hori da ezkutatu nahi digutena». 

